
Kirish. Bugungi kunda gender tenglik xalqaro va mintaqaviy tashkilotlar va tuzilmalar, 

davlatlar siyosatining eng muhim yo’nalishlaridan biridir. Chunki bu inson qadri, erkinliklari 

va manfaatlarini kafolatlash, global miqyosda va davlatlar barqaror taraqqiyotini ta’minlash, 

tinchlik va xotirjamlikni o’rnatishning asosiy talablari hamda zaruriy shartlaridan hisoblanadi. 

Ushbu sohada birgina BMT doirasida qator xalqaro shartnomalar, xususan, Inson 

huquqlari umumjahon deklarasiyasi, Fuqarolik va siyosiy huquqlar to’g’risidagi, Iqtisodiy, 

ijtimoiy va madaniy huquqlar to’g’risidagi xalqaro paktlar, Xotin-qizlarni kamsitishning barcha 

shakllariga barham berish to’g’risidagi konvensiya, Pekin deklarasiyasi va Harakatlar 

platformasi kabi o’nlab xalqaro hujjat qabul qilingan. Ular gender tenglik va adolat tamoyillarini 

o’zida aks ettirishi, o’zaro bog’liqligi, bir-birini taqozo etishi va to’ldirishi hamda hayotiyligi 

bilan ajralib turadi. 

Mavzuga oid adabiyotlar tahlili. Ma’lumki, Gender tenglik (lotinchadan paritas – 

tenglik) — muvozanatli, ya’ni, hayotning barcha sohalarida (siyosiy, iqtisodiy va ijtimoiy) 

hokimiyat va qarorlar qabul qilishda erkaklar va ayollarning bir xil, teng ishtiroki, jinslar 

oʻrtasidagi tengligi hisoblanadi. Hozirgi vaqtda siyosiy va iqtisodiy institutlarning tenglik 

darajasi mamlakatlar demokratiyasining koʻrsatkichi hisoblanadi va bu ma’lumotlar koʻplab 

xalqaro indekslarga kiritilgan. 

Global miqyosda erkaklar siyosatda ayollarga qaraganda koʻproq qatnashadi va 

lavozimlarni egallaydi. Mutaxxassislarning fikriga koʻra, boshqa barcha kasblar orasida ayniqsa 

siyosat sohasida gender tengligiga erishish juda mushkul. Shunday qilib, jinsiy tafovuf boʻyicha 

Global hisobotga koʻra, agar siyosiy vakillikdagi gender tengligining oʻzgarish darajasi hozirgi 

darajada saqlanib qolsa, dunyoda gender tengligiga erishish uchun oʻrtacha 95 yil, ta’lim 

sohasida gender tenglikka erishish uchun esa 12 yil kerak boʻladi. 

Gender tengligiga erishish va ayollar va qizlarning imkoniyatlarini kengaytirish uchun 

davlatlar tomonidan bir qator say’i-harakatlarni amalga oshirish talab qilinadi. Bular orasida 

milliy huquqiy normalarni takomillashtirish, ko’pchilik holatlarda patriarxal munosabat va shu 

bilan bog’liq ijtimoiy me’yorlarning natijasi bo’lgan jinsiy kamsitishlarga qarshi kurashni 

institutsional asoslarini yaratish talab qilinadi. Mazkur masala xalqaro darajadagi muammo 

bo’lgani uchun ham, xalqaro inson huquqlariga oid reytinglarda davlatlar tomonidan gender 

tengligini ta’minlanishi muhim ko’rsatkich sifatida diqqat e’tiborda bo’lgan.  

Jahon iqtisodiy forumi tomonidan har yili e’lon qilinadigan gender farqlariga oida 

xalqaro reyting shuni ko’rsatadiki, ushbu sohada dunyo davlatlari o’rtasida juda katta farq 

mavjud. Ushbu sohadagi eng yaxshi natijalar Yevropa Ittifoqi davlatlariga tegishlidir. Ushbu 

holat mazkur mintaqa davlatlarining gender tengligi borasidagi samarali huquqiy va 

institusional mexanizmlarga ega ekanligidan dalolat beradi. 

Yevropa davlatlarida feminizmning rivojiga 1792 yilda Germaniyada chop etilgan 

Teodor fon Gippelning “Xotin-qizlarning fuqarolik holatlarini yaxshilash to’g’risida”gi asari, 

1792 yilda Angliyada chop etilgan “Xotin-qizlar huquqlarini himoya qilish” asari kuchli ta’sir 

ko’rsatgan [1]. Tahlillar shuni ko’rsatdiki, gender kamsitishlarni kamaytirish bo’yicha yetakchi 

mamlakatlar gender tengligini nafaqat konstitusiyaviy prinsip sifatida e’tirof etadilar, balki uni 

tarmoq qonunchiligiga ham kiritganlar. Jumladan, ko’pchilik reytingdagi yetakchi davlatlar 

qonunchiligida 25-30 nafardan ortiq xodim mehnat qiladigan tashkilotlarda gender 

kamsitishlariga qarshi kurash bo’yicha maxsus reja ishlab chiqilib tatbiq qilinishi qonunchilikni 

muhim talabi sifatida belgilangan. Ushbu mamlakatlarda gender tengligi prinsipi 

ta’minlanishini nazorat qilishning samarali mexanizmi yaratilgan bo’lib, u ma’muriy ta’sir 

chorasidan tortib ayrim davlatlarda jinoiy javobgarlikni ham o’z ichiga oladi[2]. 

Bugungi kunda oilalarda ajralish hollari, uydagi zo’ravonlik hollari, nizolar ko’payib 

ketdi. Ilgarigidek, zamonaviy oilalarda munosabatlar tengsizlik tamoyiliga, oilaning bir a’zosi 

boshqasidan ustunligiga asoslanmoqda. Bolalar ana shunday muhitda voyaga yetib 

tarbiyalanmoqdalar, ular kelgusida o’z oilalarida ota-onalari uyida ko’rgan va o’zlashtirgan 

oilaviy-turmushdagi ahloq modelini va namunasini takrorlaydilar. 

Hozirgi zamon jahon amaliyotida gender zo’ravonlikning oldini olish va uni tugatishning 

integrasiyalashgan choralari va vositalari, shu jumladan asosiy xalqaro-huquqiy xujjatlarni, 

shuningdek xalqaro tashkilotlar va institutlarni o’z ichiga olgan zo’ravonlikka qarshi kurash 

huquqiy mexanizmlari ishlab chiqilgan. 

Asosiy xalqaro-huquqiy xujjatlar: 

Inson huquqlari umumjahon deklarasiyasi (1948); 

BMTning xotin-qizlarga nisbatan zo’ravonlikka barham berish 

to’g’risidagi deklarasiyasi (Vena deklarasiyasi) (1993); 

BMTning “Xotin-qizlarga nisbatan kamsitishning barcha shakllariga 

barham berish to’g’risida”gi konvensiyasi, 1979 yil 18 dekabr; 

Pekin konferensiyasi materiallari (1995) va Pekin +5; 

Aholishunoslik bo’yicha xalqaro konferensiya materiallari (1994); 

BMT Bosh Assambleyasining Bolalar bo’yicha maxsus sessiyasi (2002). 

Xotin-qizlar o’z huquqlarining qonuniyligini anglaganlari sayin xotin-qizlar huquqlarini 

inson huquqlari sifatida himoya qilish xalqaro va milliy mexanizmlarini yaratish zarurati 

kuchaydi. 90-yillarda xotin-qizlarning butun dunyoda olib borilgan kurashi tufayli ularning 

ahvolida inqilobiy o’zgarishlar sodir bo’ldi. 

BMTning inson huquqlari bo’yicha 1993 yili Venada bo’lib o’tgan Butunjahon 

Konferensiyasida xotin-qizlarga nisbatan zo’ravonlikni tag-tomiri bilan tugatish to’g’risida 

BMT Deklarasiyasi imzolangan, ushbu Deklarasiya xotin-qizlar huquqlarini va jinslar tengligini 

qat’iy aniqlab berdi. Deklarasiyaga ko’ra, Davlatlar ayollar ustidan zo’ravonlikni qoralashi, 

zo’ravonlikka barham berish bo’yicha majburiyatlarini bajarmaslikni oqlash uchun hyech 

qanday urf-odat, an’ana yoki diniy qarashlarni ro’kach qilmasligi kerak. Davlatlar mumkin 

bo’lgan barcha choralar bilan va kechiktirmagan holda xotin-qizlarga nisbatan zo’ravonlikka 

barham berishga qaratilgan siyosatni amalga oshirishga kirishishlari kerak. Shu maqsadda ular 

quyidagilarni amalga oshirishi lozim: 

a) Xotin-qizlarga nisbatan kamsitishning barcha shakllariga barham berish bo’yicha 

Konvensiyani (bu ish amalga oshirilmagan mamlakatlarda) ratifikasiya qilish yoki unga 

qo’shilish; 

b) xotin-qizlarga nisbatan zo’ravonlik qilishda qatnashishdan o’zini tiyish; 

v) xotin-qizlarga nisbatan zo’ravonlik hollari davlat yoki xususiy shaxslar tomonidan 

sodir qilinishining sinchkovlik bilan oldini olish, tekshirish va davlat qonunlariga muvofiq 

jazolash; 

g) mahalliy qonunchilikda jinoyatchilarni jazolash va zo’ravonlik harakatlari obyekti 

bo’lgan ayollarga yetkazilgan zararlarning o’rnini qoplash uchun jinoiy, fuqarolik, mehnat va 

ma’muriy jazo choralarini ishlab chiqish; 

d) zo’ravonlik harakatlaridan jabrlangan ayollar ularga yetkazilgan zararlarni adolatli 

va samarali qoplash choralariga ega bo’lgan davlat qonunchiligi tomonidan himoyalanishi 

kerak; davlat xotin-qizlar ularga yetkazilgan zarar huquq-tartibot mexanizmlari yordamida 

qoplanishiga doir huquqlari to’g’risida ham xabardor qilishi kerak; 

e) xotin-qizlarni zo’ravonlikning har qanday shakllaridan himoyalanishiga 

ko’maklashish maqsadida milliy harakat rejasini amalga oshirish imkonini ko’rib chiqish, yoki 

mavjud rejalarga tegishli qoidalarni kiritish, bunda nodavlat tashkilotlari, ayniqsa vazifasi 

xotin-qizlarga nisbatan zo’ravonlik muammolari bilan bog’liq bo’lgan tashkilotlar bilan 

hamkorlikdan imkon qadar foydalanish lozim[3]. 

O’zbekiston xukumati, mustaqillikka erishilgan paytdan boshlab, ayollarning erkaklar 

bilan teng huquqiy maqomini rasman e’lon qildi. Hukumat uydagi zo’ravonlik muammosini hal 

etish salohiyatiga ega bo’lgan bir necha tashkilotlar tuzgan. Xususan, Prezidentning 1995 

yildagi Farmoniga ko’ra, O’zbekiston xotin-qizlar qo’mitasining raisi Bosh vazir o’rinbosari 

qilib, mazkur qo’mitaning barcha milliy shahar va mahalliy bo’linmalari boshlig’i bo’lgan ayollar 

hokimlarning xotin-qizlar muammolari bo’yicha o’rinbosarlari qilib tayinlangan. Shu yili 

O’zbekiston Parlamenti inson huquqlariga tegishli tarzda rioya qilinishini ta’minlash va 

qonunchilikni takomillashtirish maqsadida Inson huquqlari bo’yicha vakil milliy institutini va 

uning hududiy bo’linmalarini tashkil etdi. Inson huquqlari bo’yicha vakil instituti xususiy 

shaxslar arizalarini ko’rib chiqadi, qonunchilikning inson huquqlari bo’yicha xalqaro 

standartlarga mosligi monitoringini amalga oshiradi va huquqbuzarlarga nisbatan tegishli 

choralar ko’radi. Uning bo’limlaridan biri xotin-qizlar, onalik va bolalalik masalalari bilan 

shug’ullanadi va xotin-qizlar huquqlariga rioya qilish to’g’risida yillik hisobotni e’lon qiladi. 

Gender tengligi prinsipi inson va fuqarolarning huquqlari va erkinliklariga rioya qilish 

bo’yicha tizimning ajralmas qismidir. Ushbu masala xorijiy tadqiqotlarda doim alohida e’tibor 

qaratib o’rganilgan masala sanaladi[4]. Gender tengligi masalasida nafaqat Rossiya 

huquqshunosligi, balki MDH davlatlarida keng ilmiy ishlarga zamin yaratgan ilk tadqiqot ishi 

sifatida S. Poleninani ayol huquqlarini inson huquqlari konsepsiyadagi o’rniga bag’ishlangan 

tadqiqotini ko’rsatib o’tish mumkin[5].  

Таhlil va natijalar. Hozirgi kunda gender tenglik BMT, PI, boshqa xalqaro va mintaqaviy 

tashkilot va tuzilmalar, davlatlar siyosatining eng muhim yo‘nalishlaridan biridir. Chunki bu 

inson qadri, erkinliklari va manfaatlarini kafolatlash, global miqyosda va davlatlar barqaror 

taraqqiyotini ta’minlash, tinchlik va xotirjamlikni o‘rnatishning asosiy talablari hamda zaruriy 

shartlaridan hisoblanadi. 

Ushbu sohada birgina BMT doirasida qator xalqaro shartnomalar, xususan, Inson 

huquqlari umumjahon deklaratsiyasi, Fuqarolik va siyosiy huquqlar to‘g‘risidagi, Iqtisodiy, 

ijtimoiy va madaniy huquqlar to‘g‘risidagi xalqaro paktlar, Xotin-qizlarni kamsitishning barcha 

shakllariga barham berish to‘g‘risidagi konvensiya, Pekin deklaratsiyasi va Harakatlar 

platformasi kabi o‘nlab xalqaro hujjat qabul qilingan. Ular gender tenglik va adolat tamoyillarini 

o‘zida aks ettirishi, o‘zaro bog‘liqligi, bir-birini taqozo etishi va to‘ldirishi hamda hayotiyligi 

bilan ajralib turadi. 

Bunda Xotin-qizlarni kamsitishning barcha shakllariga barham berish 

to‘g‘risidagi konvensiya umume’tirof etilgan ayollar huquqlarini himoya qilish va gender 

tengligiga erishish borasidagi “jahonning global konstitutsiyasi” sanaladi. Erkaklar va 

xotin-qizlar huquqlarini to‘la amalga oshirishni ta’minlaydigan, gender tenglikka asoslangan 

konstitutsiyani ishlab chiqish gender tengsizlikni bartaraf etishga yordam beradi hamda davlat 

va jamiyat hayotining barcha jabhalarida ayollar huquq va manfaatlarini himoya qilishga 

huquqiy asos yaratadi. 

Bugungi kunda dunyodagi global gender farqi o’rtacha 68,6% ni tashkil qiladi. Bu shuni 

anglatadiki, gender tengligini ta’minlashga 31,4% qolgan. Mazkur hisobot tahlillaridan kelib 

chiqib aytish mumkinki, so’nggi bir yil ichida 149 mamlakatdan 101 tasi o’z pozisiyasini bir oz 

yaxshilaganligini ijobiy holat deb baholash mumkin. Shu bilan birga, dunyodagi biron bir 

mamlakat hali to’liq gender tengligiga erishmagan va faqatgina reytingning birinchi beshta 

mamlakati bu bo’shliqning kamida 80 foizini yopgan. Gender tengligi bo’yicha global reyting 

ko’rsatkichlariga e’tibor qaratsak, dastlabki o’rinlarda to’rtta Shimoliy Yevropa davlatlari 

(Islandiya, Norvegiya, Finlyandiya va Shvesiya) hamda bitta Lotin Amerikasi davlati 

(Nikaragua, 5-o’rin) o’rin olgan. Mintaqaviy nuqtai nazaridan, G’arbiy Yevropa yetakchi o’rinda 

bo’lsa, oxirgi o’rinda Markaziy Osiyo va Shimoliy Afrika mintaqasi joylashgan. Kuchli 20talik 

davlatlar orasida Yevropa Ittifoqining 10 ta mamlakati bor. Ushbu holat mazkur mintaqada 

gender tengligini ta’minlash bo’yicha amalga oshirilayotgan ishlarning samaradorligidan darak 

beradi. 2020 yilgi reytingda AQSh 53-o’rinni, Rossiya Federasiyasi – 81-o’rin, Xitoy – 106-

o’rinni egalladi. Afrika, Osiyo va Lotin Amerikasi mamlakatlarining reytingi yetakchilaridan 

sanalishi iqtisodiy rivojlanish darajasi bilan jamiyatdagi gender farqi o’rtasida to’g’ridan-to’g’ri 

bog’liqlik mavjud emasligidan darak beradi. Misol uchun, Nikaraguada ayollarning mavqyei 

Germaniya, Buyuk Britaniya yoki AQShga nisbatan yaxshiroqdir.  

Umuman olganda, gender farqi va uning mamlakatlardagi dinamikasini tahlili shuni 

ko’rsatadiki, dunyo mamlakatlari tajribasi ushbu sohada bir-biridan juda farq qiladi. Buning 

asosiy sababi ushbu sohani turli huquqiy tartibga solinganligi bilan bevosita bog’liqdir[6]. Shu 

bois, gender tengligini huquqiy va institusional ta’minlash bo’yicha yetakchi sanalgan Yevropa 

ittifoqi davlatlarining (Islandiya, Norvegiya, Shvesiya va Finlyandiya) tajribasini tahlil qilish 

orqali, ularning samarali huquqiy tajribasini milliy qonunchilikka tatbiq qilish bo’yicha takliflar 

ishlab chiqish zarurati mavjud. Ushbu mamlakatlarning har biri:  

1) erkaklar va ayollar tengligi to’g’risidagi yoki kamsitishlarni oldini olish to’g’risidagi 

qonunga ega;  

2) gender tengligi prinsipiga rioya qilinishini nazorat qiluvchi maxsus organlar mavjud;  

3) ishchilari soni 25 (30) dan ortiq bo’lgan har bir tashkilotda gender tengligini 

ta’minlash bo’yicha maxsus reja ishlab chiqilib amalga oshiriladi;  

4) gender sohasidagi qonunchilikka rioya qilmaganlik uchun sanksiyalar qo’llaniladi – 

ma’muriy jarimalardan tortib jinoiy javobgarlikka qadar javobgarlik choralari. 

Bugungi kun Yangi O’zbekiston sharoiti nuqtai nazaridan qonunlarda ayollarni 

kamsituvchi moddalarini imkon qadar kamaytirish zarur. Buning uchun xotin-qizlar 

huquqlarini himoya qilish bilan bog’liq xalqaro hujjatlarda ishtirokchi-davlatlarga ayollar 

huquqlarini kamsituvchi qoidalarni bartaraf etish maqsadida amaldagi qonunchilikning gender 

ekspertizasini o’tkazish tavsiya etilgan. Qonunchilikning yangi qabul qilinayotgan hujjatlarida 

kamsituvchi me’yorlar paydo bo’lishining oldini olish uchun barcha qonun loyihalarini gender 

ekspertizadan o’tkazish ham tavsiya etiladi. 

Xulosa. Mustaqillik yillarida xotin-qizlar madaniy faoliyatining an’anaviy shakllari va 

turlari jadallik bilan tiklana boshlandi. Viloyatlar va qishloqlarda, mahallalarda ayollar 

hamjamiyatiga otinoyilar ta’siri kuchaydi. Ayrim tadqiqotchilar ularni islomiy qadriyatlarni 

mujassamlashtirgan an’anaviy madaniyat tashuvchilari sifatida baholay boshladi. 

